NORSK ER BRA!

Av Ole Jonny Larsen

Kvifor gå over bekken etter vatn? Er det no så sikkert at alt som kjem utanfrå er betre enn det vi kan frambringe sjølve? Hagefolk er rare slik. Vakre plantar som veks rett utanfor stuedøra, vil vi ikkje ha i hagen. Men frostsvake innvandrarar som vi må dekke til for vinteren, gir vi gjerne hagerom. På eit vis er det vel lett å skjøne. Ein plantar ikkje ei gran midt i plenen når granskogen står tett bak huset, og røsslyng er kanskje ikkje førstevalet når ein bur på ei lynghei på vestlandskysten. Men så er det det da at det bikkar heilt over. Ville norske plantar blir mest bannlyste. Vi plantar på tusenvis av kinaeiner i hagane når vår eiga ville eine er så utruleg flott og kan kjøpast i alle variantar frå heilt krypande til sypressliknande søyler med både blålege og gulfarga nåler. Og det som etter mitt syn er det vakraste treet som veks i norsk natur, gullregnen, blir handsama som ein pestsjuk fordi ein har hørt at nokon skal ha blitt forgifta av å ete frøa ein gong. (Skal tru kor mange av desse som har tysbast i hagen, ei langt giftigare plante som endå til har raude bær!)

Rett skal vere rett. Mange norske hageeigarar har henta bjørk, gran, furu og lerketre inn frå naturen og planta dei i hagen sin. I alle fall som ei byrjing når hagen var ny og pengane helst blei brukte til å gjere huset ferdig. Nokre har tatt med seg kompasset og sikta godt før dei grov opp ei lita eine som dei etter alle kunstens reglar plasserte med same sida mot sør da dei kom heim i hagen. (Dei skulle bare ha visst at dei kunne ha snudd planta 180 grader og fått same resultat – om dei bare vatna nok det første året!) Nokre stauder som revebjølle, kusymre og ballblom har det vel også vore vanleg å ta inn frå naturen. Ein nybyrjar i hagefaget viste meg forresten ein gong stolt ein fin staude han hadde funne i naturen og tatt med heim i bedet sitt. Eg hadde ikkje hjarte til å seie noko, og etter nokre år hadde han ugrasklokke over heile hagen. Men stort sett går det godt, og folk flest veit sånn omtrent kva ein kan bruke og kva ein skal nyte der det står.

Eg har gjennom åra teke med nokre plantar frå fjellturar eg har vore på og planta dei i hagen. Eg skundar meg med ein gong å seie at eg har halde meg langt unna freda plantar og artar eg veit er truga av utrydding. Dei som er nemnde nedanfor, veks i titusental i fjellet, og ein driv vel ikkje faunakriminalitet om ein tar med ei lita rot av kvar? Her er nokre framlegg til ville norske plantar som blir framifrå hageplantar – fullt på høgde med det beste frå utlandet  (eg tek bare med vedaktige plantar i dette oversynet ):

LYNGPLANTAR:

-Røsslyng (sjå etter avvikande vekstformer og blomsterfargar.)

-Blålyng ( Kompakt og sakteveksande. Svært blomsterrik etter nokre år.)

-Moselyng (Flott miniatyr-Cassiope! Vanskeleg å finne og dyrke.)

-Greplyng (Flott – om ein får han til å blomstre).

-Purpurlyng ( -men bare for dei mildaste kyststroka.)

-Blokkebær (Flotte busker etter nokre år – faktisk!)

Desse lyngplantane egnar seg ikkje: Kvitlyng, klokkelyng, mjølbær, blåbær. Lapprose kan IKKJE dyrkast i låglandet. Lat ho stå!

DVERGBUSKER

-Bergveronika (Fantastisk blåfarge, spreier seg med frø.)

-Rynkevier (Eit samleobjekt i utlandet!)

-Museøre (Heilt anna vekstform i kultur. Botndekkande.)

-Andre småvierartar (mest for samlarar).

-Dvergbjørk (bør ikkje ho nyttast meir i hagen?)

-Finnmarkspors (eller porslapprose?) Flott dvergbusk for surbundsbedet.

STØRRE BUSKER

-Ullvier (Flott på alle måtar. Toler godt klipping.)

-Andre vierartar (Alle er flotte på sin måte – om ein likar Salixplantar)

-Pors (Liker fuktig jord. Duftande!)

-Einer (Leit etter ulike vekstformer. Ta helst stiklingar.)

-Tysbast (Prøv ikkje å flytte store plantar. Ta frø i staden.)

-Vanleg krossved (flotte blad, flott vekst, flotte blomar, fine bær )

-Vill kristtorn er såpass sparsom at han bør få stå der han står.

-Ville roseartar har ein eigen venleik som kan passe inn i nokre hagar.

-Slåpetorn (vanskeleg å flytte. Så frø i staden. Bæra kan nyttast.)

-Tinnved (veks nokre få plassar i landet. God nordover i landet).

TRE

-Det meste kan vel nyttast, alt etter smak og kva ein skal med dei.

Hugs at mange, som t.d. lerk, ask og gran blir svært store og tek opp mykje vatn og gjødsel. Andre, som osp og nokre poppelartar set leie rotskot og platanlønn sår seg overalt. Etter mitt syn er norsk rogn underkjent, og ingenting er så eksotisk vakkert som ein blomstrande gullregn. Vill barlind og andre sjeldne tre bør ein ikkje grave opp, men stiklingar og frø kan ein forsyne seg av.

KLATREPLANTAR

-Vill kaprifol (den einaste som duftar skikkeleg.)

-Eføy (vill eller forvilla. Ta rota greiner.)

Rør ikkje norsk skogklematis om du finn han!! (Ta i høgda frø) 
Fleire hagebusker har forvilla seg i ymse område i Noreg. Desse kan ein sjølvsagt hente attende til hagen der ein finn dei, men dei er ikkje ”ekte” norskingar.

Bilda:

1) Moselyng, ein mini-miniplante frå fjellheimen.

2) Museøre, verdas minste tre i følgje Linne, blir ein flott botndekkar i fjellhagen.

3) Gullregn, artikkelforfattaren sin favoritt blant norske tre.

4) Rynkevier, ettertrakta blant samlarar i utlandet, men lite brukt i norske hagar.

5) Bergveronica, ei av dei finaste dvergbuskene i Noreg.

6) Blålyngen er nesten ein glømt lyngplante som trivast i lyngbedet.

